
ЗА ВИСОКА РАКОВОДНА СЛУЖБА

Предмет на законот
Со овој закон се уредува високата раководна служба, вклучително и начелата на високата раководна служба, Комисијата за висока раководна служба, постапката за избор и пополнување на високите раководни места, правата и обврските на високите раководители, управувањето со учинокот на високите раководители, одговорноста, стручното усовршување, разрешувањето и престанот на мандатот, како и други прашања поврзани со високата раководна служба.
Цел на законот
Цел на законот е воспоставување на висока раководна служба, заснована на стручност и заслуги, како механизам за подобрување на организациските капацитети и зајакнување на доброто управување во институциите на јавниот сектор, правејќи јасна разлика меѓу политички избраните и именувани лица и администрацијата.
Висока раководна служба
Високата раководна служба (во натамошниот текст: ВРС), ги опфаќа највисоките раководни места во институциите на јавниот сектор, кои се директно одговорни пред политички избраните и именувани лица и се врска помеѓу политичката и административната структура во институцијата.
Опфат на законот
Одредбите од овој закон се применуваат на високите раководни места во министерствата и органите на државната управа.
Одредбите од овој закон не се применуваат во следните институции на јавниот сектор:
АНБ, АР, ОТА, УФР, ФП, военото разузнавање и Армијата на Република Северна Македонија,
дипломатско – конзуларните претставништва,

Во зависност од институцијата во која се назначуваат, високите раководители ги имаат следните звања:
државен секретар (во министерство),
директор (во директорат во министерство, во органи во состав на министерствата и во самостојни органи на државната управа),
генерален директор (во агенција) и
генерален инспектор (во инспекторат).
Државен секретар од став (1) алинеја 1, на овој член, се назначува во министерствата и Секретаријатот за европски прашања.
Директор од ставот (1) алинеја 2 од овој член се именува во министерствата и Генералниот секретаријат на ВРСМ, во кои се формирани директорати, како највисока форма на внатрешна организациска единица.
Генерален директор од став (1) алинеја 3 од овој член, се именува во органите на државната управа (агенции), Секретаријатот за законодавство и СОЗР, правни лица со јавни овластувања.
Генерален инспектор од став (1) алинеја 4 од овој член, се именува во државните инспекторати. 
Поимник 
Одредени изрази употребени во овој закон го имаат следново значење:
„Комисија за висока раководна служба“ е постојано работно тело на Владата, надлежна за водење на постапката за избор на високите раководители и за целокупното управување со високата раководна служба;
„Одборот за селекција“ е привремено тело формирано од Владата на Република Северна Македонија, надлежно за спроведување на изборот на членовите на Комисијата за висока раководна служба;
„Комисија за селекција“ е привремено тело формирано од Комисијата за висока раководна служба, одговорно за спроведување на поединечна постапка за избор на висок раководител;
„Работно искуство“ е периодот кој вработениот го поминал во работен однос по стекнување на определен степен и вид на образование и во кој вршел работи и работни задачи за кој е потребен таков степен и вид на образование, како и работно искуство стекнато во и надвор од државата, кое се потврдува со доказ издаден од Агенцијата за вработување, односно договор за вработување или друг вид договор кој не е евидентиран во Агенцијата за вработување, и одлука за избор или одлука за изменување.
„Политички избрано и именувано лице“ во смисла на овој закон е лицето избрано, именувано или назначено од Собранието на Република Северна Македонија и/или Владата на Република Северна Македонија, кое е непосредно претпоставено на високиот раководител, односно органот на управување кој го избира високиот раководител;
„Опис на високо раководно место“ е детален преглед на работните задачи и обврските на високиот раководител и
[bookmark: _Toc535915169]„Профил на високо раководно место“ е опис на степенот и видот на образованието, работното искуство, како и другите општи и посебни компетенции за високото раководно место.
Законодавство што се применува
За високите раководители се применуваат одредбите од овој закон или друг закон на кој овој закон упатува, како и прописите донесени врз основа на овој закон.
За прашања што не се регулирани со овој закон, се применуваат општите прописи за работни односи.
ГЛАВА II ОПШТИ НАЧЕЛА НА ВИСОКАТА РАКОВОДНА СЛУЖБА
Начело на еднакви услови и еднаков пристап до високите раководни места, соодветна и правична застапеност и родова еднаквост
Високите раководни места, им се достапни, под еднакви услови, на сите државјани на Република Северна Македонија , кои ги исполнуваат условите утврдени со овој закон.
При пополнување на високите раководни места и местата за членовите на Комисијата за ВРС, се води сметка за обезбедување соодветна и правична застапеност на припадниците на сите заедници, како и на родовата еднаквост.
Доколку во постапката за селекција, двајца или повеќе кандидати имаат ист број на бодови на конечната листа, предност има кандидатот кој е припадник на заедницата и/или на родот што не е соодветно и правично односно родово застапен на високи раководни места во институцијата.
Начело на автономија
Високите раководители се самостојни во работењето и извршувањето на надлежностите на институцијата, утврдени со закон.
Начело на одговорност 
Високите раководители се одговорни за последиците од своите дејствија и одлуки, како и за ефикасноста и квалитетот на работата на институцијата.
Начело на делегација
Високите раководители ги делегираат нивните овластувања за преземање на дејствија и одлучување во управни и други стручни работи, на раководни службеници вработени во институцијата, во согласност со закон и со актот за делегирање.
Делегирањето од став (1) на овој член, не вклучува делегирање на одговорноста на високите раководители.
Начело на транспарентност и конкурентност
Високите раководни места се пополнуваат преку јавен оглас, во транспарентна, фер и конкурентна постапка за селекција која гарантира избор на најдобриот кандидат.
Начело на професионална етика, непристрасност и објективност
Високите раководители при извршувањето на своите обврски и одговорности ги почитуваат стандардите за личен интегритет, професионална етика, спречување на корупција, избегнуваат ситуации на потенцијален судир на интереси, се однесуваат на политички неутрален начин и ги штитат интересите, угледот и интегритетот на институциите со кои управуваат, во согласност со законите и другите прописи со кои се регулираат овие прашања.
Начело на економично користење на средствата
Високите раководители ги користат финансиските и материјалните средства, опремата и други ресурси на институцијата со која раководат, разумно и ефикасно, за цели на остварување на надлежностите и работењето на институцијата.

Комисија за висока раководна служба
Владата на Република Северна Македонија (во натамошниот текст: Владата) формира постојана Комисија за висока раководна служба (во натамошниот текст: Комисија за ВРС).
Членовите на Комисијата за ВРС имаат право на плата согласно закон.
Стручните и административните работи за потребите на Комисијата за ВРС ги обезбедува Генералниот секретаријат на Владата на Република Северна Македонија.
Буџетот за работа на Комисијата за ВРС се обезбедува во рамките на посебна буџетска програма во буџетот на Владата на Република Северна Македонија.
Состав и раководење со Комисијата за ВРС
Комисијата за ВРС е составена од пет члена, кои функцијата ја извршуваат професионално и со полно работно време, со мандат од пет години, без право на уште еден избор.
Членовите на Комисијата за ВРС, по азбучен ред на презимето на членот раководат со Комисијата за ВРС за период од една година.
Во случај на отсуство или спреченост за доаѓање на работа, претседателот го заменува членот на Комисијата за ВРС, кој е нареден согласно азбучниот ред на презимето.
Во случај на замена на член на Комисијата за ВРС, новиот член ќе биде последен во редот за претседавање со Комисијата за ВРС.
Избор на членови на Комисијата за ВРС
За член на Комисијата за ВРС може да биде избрано лице кое ги исполнува следните услови:
поседува државјанство на Република Северна Македонија;
има завршено високо образование со стекнати најмалку 240 кредити според ЕКТС или завршен најмалку VII/1 степен на образование;
има најмалку 10 години работно искуство, по дипломирањето;
поседува еден од следниве меѓународни сертификати или уверенија за активно познавање на еден од трите најчесто користени јазици во ЕУ: 
ТОЕФЕЛ ИБТ – најмалку 74 бода,
ИЕЛТС (IELTS) – најмалку 6 бода,
ИЛЕЦ (ILEC) (Cambridge English: Legal) – најмалку Б2 (B2) ниво,
ФЦЕ (FCE) (Cambridge English: First) – положен,
БУЛАТС (BULATS) – најмалку 60 бода или
АПТИС (АPTIS) – најмалку ниво Б2 (B2).
поседува потврда за активно познавање на компјутерски програми за канцелариско работење;
во последните четири години не бил пратеник, член на Владата или градоначалник или во органи на политички партии;
во моментот на назначувањето со правосилна пресуда не му е изречена казна или прекршочна санкција забрана за вршење професија, дејност или должност;
Членовите на Комисијата за ВРС не можат да бидат членови во органи и тела кои ги избира или именува Собранието на Република Северна Македонија или Владата.
Јавен оглас за членови на Комисијата за ВРС
Изборот на членовите на Комисијата за ВРС, врз основа на јавен оглас кој го објавува Владата, го врши Одбор за селекција.
Јавниот оглас од ставот (1) на овој член, се објавува на веб страницата на Владата.
Јавниот оглас од ставот (1) на овој член, се објавува шест месеци пред истекот на мандатот на членовите на Комисијата за ВРС.
Рокот за поднесување на пријави  по јавниот оглас од ставот (1) на овој член, не може да биде покус од 20 дена, од денот на објавувањето.
Одбор за селекција на членови на Комисијата за ВРС
Владата во рок од десет дена од објавувањето на огласот од членот 20 став (1) од овој закон, формира Одбор за селекција на членови на Комисијата за ВРС (во натамошниот текст: Одбор).
Одборот е составен од седум члена и тоа:
еден член од редот на високите раководители во Генералниот секретаријат на Владата, кој претседава со работата на Одборот;
еден член од редот на високите раководители во Министерството за информатичко општество и администрација и
еден член од редот на високите раководители во Министерството за политички систем и односи меѓу заедниците;
еден член од редот на членовите на Државната комисија за спречување на корупцијата;
еден член номиниран од стопанските комори во Република Северна Македонија
еден член номиниран од Советот за соработка и развој со граѓанскиот сектор и 
еден член номиниран од интеруниверзитетската конференција.
Административна поддршка на Одборот обезбедува Генералниот секретаријат на Владата.
Постапка за избор на Комисија за ВРС 
Изборот на членови на Комисијата за ВРС се одвива во две фази и тоа:
административна селекција;
структурирано интервју;
Административната селекција претставува проверување на исполнетоста на условите од член 18 став (1) на овој закон, која ја спроведува Одборот, при што сочинува листа на  кандидати кои ги исполнуваат условите за избор за членови на Комисијата за ВРС.
Структурираното интервју на кандидатите кои ги исполнуваат условите за избор за членови на Комисијата за ВРС, го спроведува Одборот, не порано од истекот на 15 дена од денот на завршувањето на јавниот оглас и директно се емитува на веб страницата на Владата.
Листата на кандидати од ставот (2) на овој член и датумот на одржувањето на структурираното интервју, се објавуваат на веб страницата на Владата.
За кандидатот кој нема да се појави на интервјуто, постапката завршува.
Интервјуто се бодува, по што Одборот сочинува ранг-листа од најмногу 10 најдобро рангирани  кандидати за членови на Комисијата за ВРС и во рок од 5 (пет) дена ја доставува до Владата.
Владата, на првата наредна седница, по приемот на ранг-истата од ставот (6) на овој член, ги назначува петте најдобро рангирани кандидати за членови на Комисијата за ВРС.
Кандидати од ранг листата од ставот (6) на овој член, кои не се избрани за членови на Комисијата за ВРС, остануваат на резервна листа, од која, по потреба, се врши  назначување на член на Комисијата за ВРС, во случај на предвремен престанок на мандатот на член на Комисијата за ВРС.
Во случај на предвремен престанок на мандатот на член на Комисијата за ВРС, Владата во рок од 7 (седум) дена, го назначува за член на Комисијата за ВРС, најдобро рангираниот кандидат на резервната листа, а доколку тој/таа го одбие назначувањето, постапката се повторува со следниот кандидат на резервната листа, до целосно исцрпување на резервната листа, по што Владата распишува јавен оглас за испразнетото место. 
Мандатот на членот на Комисијата за ВРС, назначен согласно став (9) од овој член, трае до истекот на мандатот на членот на кој предвреме му престанал мандатот.
Владата, на предлог на Генералниот секретаријат, со акт го уредува начинот на спроведувањето на првата и втората фаза од изборот на членови на Комисијата за ВРС.
Надлежности на Комисијата за ВРС
Комисијата за ВРС ги има следните надлежности:
спроведува постапки за селекција на високи раководители;
формира бази на стручни лица и одбори за селекција на високи раководители;
донесува деловник за својата работа и други акти за работата на Комисијата за ВРС;
предлага до Владата, донесување на Етички кодекс за ВРС;
врши други работи утврдени со овој закон.
Годишен план и годишен извештај за работата на Комисијата за ВРС
Комисијата за ВРС донесува годишен план за работа за наредната година, кој најдоцна до 30 септември од тековната година го доставува до Владата на усвојување.
Владата го усвојува годишниот план од став (1) на овој член, најдоцна до најдоцна до 31 декември во тековната година.
Комисијата за ВРС за својата работа поднесува годишен извештај до Владата, најдоцна до крајот на првото тримесечје во тековната, за претходната година.
Владата, на седница, на која присуствува претседателот на Комисијата за ВРС, го разгледува и усвојува извештајот од ставот (3) на овој член.
Усвоениот Извештај од ставот (4) на овој член, Владата го доставува до Собранието на Република Северна Македонија, како материјал за информирање.
Во случај Владата да не го усвои извештајот од став (3) на овој член, престанува мандатот на членовите на Комисијата за ВРС.
Годишниот план од ставот (1) и годишниот извештај од ставот (3) на овој член се објавуваат на веб страницата на Владата.
Престанок  и разрешување на член на Комисијата за ВРС
Член на Комисијата за ВРС, може да биде разрешен пред истекот на мандатот за кој е избран, во следните случаи:
на негово барање (поднесе оставка);
ако е осуден со правосилна судска пресуда за кривично дело, со денот на правосилноста;
ако е назначен за раководно лице на институција од јавниот сектор, со денот на назначувањето;
ако е назначен за член на орган на политичка партија, со денот на назначувањето;
ако е избран за пратеник во Собранието, за член на Владата или за градоначалник, со денот на изборот;
ако се утврди дека дал неточни податоци во постапката за избор или не дал податоци важни за неговиот избор, со денот на утврдување на фактите.
Во случаите од ставот (1) на овој член, Владата донесува одлука за разрешување на член на Комисијата за ВРС, пред истекот на мандатот. 
Регистар на практичари
Комисијата воспоставува и одржува електронски Регистар на поранешни и сегашни високи раководители од јавниот и приватниот сектор.
Формата и содржината на регистарот од став (1) на овој член, како и начинот на негово воспоставување и одржување, ги пропишува Комисијата за ВРС. 
Практичарите регистрирани во регистарот од став (1) на овој член, имаат право на награда во висина од 50% од просечната нето плата во Република Северна Македонија, исплатена во претходниот месец, за учество во поединечна постапка за селекција на висок раководител.
Средствата за исплата на наградата од став (3) на овој член се обезбедуваат во Буџетот на Комисијата за ВРС.
ГЛАВА IV СЕЛЕКЦИЈА НА ВИСОКИТЕ РАКОВОДИТЕЛИ
[bookmark: _Toc535915184]Услови за висок раководител
За висок раководител може да биде избрано лице кое:
има државјанство на Република Северна Македонија;
има стекнато најмалку 240 кредити според ЕКТС или завршен најмалку VII/1 степен на образование;
има најмалку шест години работно искуство по дипломирањето, од кои најмалку две на раководно работно место во јавен или приватен сектор и 
во моментот на именување со правосилна пресуда не му е изречена казна затвор или прекршочна санкција, забрана за вршење професија, дејност или должност;
поседува меѓународно признат сертификат, издаден од официјален европски тестатор, член на АЛТЕ Здружението на европски тестатори, за активно познавање на англиски или француски или германски јазик, на ниво:
Б2 (B2) ЦЕФР, 
ИЕЛТС 6 поени, FCE, BEC B, ILEC, ICFE, BULATS, Linguaskill  Business, ESB, APTIS или TOEFL PBT од најмалку 500 поени, TOEFL CBT од најмалку 175 поени или TOEFL IBT од најмалку 60 поени, или сертификат DELF, TCF, TEF или Goethe или Тест-Даф и
поседува потврда за активно познавање на компјутерски програми за канцелариско работење; и
поседува општи и посебни работни компетенции утврдени во профилот на високо раководно место.
Барање за пополнување на високо раководно место 
Најмалку 6 (шест) месеци пред истекот на мандатот на високиот раководител, функционерот доставува барање до Комисијата за пополнување на високото раководно место, кое содржи: назив на високото раководно место, назив на институцијата во која треба да се пополни високото раководно место, времетраењето на мандатот, паричен износ на основната плата и опис на високото раководно место.
Формирање на Комисија за селекција
Постапката за селекција на висок раководител, ја спроведува Комисија за селекција, која  со решение ја формира претседателот на Комисијата за ВРС.
Комисијата за селекција ја сочинуваат претседател и четири члена, од кои:
претседател и еден член, кој е секретар на Комисијата за селекција, од редот на членовите на Комисијата за ВРС;
еден член од Регистарот на практичари;
еден член, практичар за човечки ресурси во 100-те најдобри приватни компании во Република Северна Македонија;
еден член од редот на раководни административни службеници во институцијата во која се пополнува високото раководно место.
Утврдување на опис на високото раководно место
Комисијата за ВРС ја пропишува рамката на општи и посебни работни компетенции за високите раководни места, како и формата и содржината на образецот за описот на високото раководно место.
Јавен оглас за високо раководно место
Јавниот оглас за пополнување на високо раководно место се објавува на веб страниците на Владата, ресорното министерство и институцијата во која треба да се пополни високото раководно место.
Во јавниот оглас се наведува називот на институцијата, називот, описот и времетраењето на мандатот на високото раководно место, како и паричниот износ на основната нето плата.
Рокот за доставување на пријавите не може да биде пократок од 15 дена од денот на објавувањето на јавниот оглас.
Фази во постапката за избор на високи раководители
Постапката за избор на високи раководители се состои од три задолжителни фази: 
административна селекција;
тестирање и 
структурирано интервју.
Прва фаза - Административна селекција
Административната селекција се состои од проверка на внесените податоци во пријавата со условите утврдени во јавниот оглас, приложените докази во пријавата и нивно бодирање.
Административната селекција завршува најдоцна во рок од најмногу 5 (пет) работни денови, по истекот на рокот за пријавување на кандидатите на јавниот оглас.
За кандидатите за кои при административната селекција ќе се утврди дека не ги исполнуваат условите утврдени во јавниот оглас односно кои ќе освојат помалку од две третини од предвидените бодови, постапката за избор на висок раководител завршува.
Втора фаза - Тестирање 
Комисијата за селекција, веднаш по завршувањето на административната селекција, но не подоцна од 5 (пет) денови пред одржување на тестирањето, ги известува кандидатите кои ја поминале административната селекција, за времето и местото на тестирањето.
За кандидатите кои на тестирањето ќе освојат помалку од две третини од предвидените бодови, постапката за избор на висок раководител завршува.
Трета фаза - Структурирано интервју
Комисијата за селекција, веднаш по завршувањето на тестирањето, но не подоцна од 5 (пет) денови пред одржување на интервјуто, ги известува прворангираните 8 (осум) кандидати кои го поминале тестирањето, за времето и местото на одржување на интервјуто.
Конечна листа на кандидати
Комисијата за селекција, во рок од 5 (пет) дена по завршување на интервјуто, подготвува конечна ранг листа со најмногу три кандидати, со поединечно мислење за секој кандидат и извештај за спроведената постапка за селекција.
Конечната ранг листа од став (1) на овој член, се објавува на веб страниците на Владата, ресорното министерство и институцијата во која се избира висок раководител.
Комисијата за ВРС веднаш ги испраќа конечната листа на кандидати и мислењата од ставот (1) на овој член, до функционерот.
Одлука за назначување на висок раководител
Во рок од 5 (пет) дена од денот на приемот на ранг листата од членот 35 став (1) на овој закон, функционерот донесува образложена одлука за назначување на високиот раководител.
Одлуката за назначување на висок раководител се објавува во „Службен весник на Република Северна Македонија“ и на веб страниците на Владата, ресорното министерство и институцијата во која се назначува високиот раководител.
Кандидатите од конечната листа од членот 35 став (1) од овој закон, што не биле назначени за високи раководители, се водат на листа на можни вршители на должност, до објавување на следен јавен оглас.
Повторување на постапката
Ако на јавниот оглас не се пријави ниту еден кандидат или ако по било која фаза на селекцијата, нема кандидати кои ги исполнуваат условите или нема кандидати кои ги освоиле минималниот број на бодови, Комисијата за ВРС, во рок од 30 денови, по службена должност, започнува нова постапка за селекција, за што го известува функционерот.
Право на жалба
Незадоволниот кандидат за висок раководител има право на жалба до Државната комисија за одлучување во управна постапка и постапка од работен однос во втор степен, во рок од 8 (осум) дена од денот на објавувањето на одлуката за назначување во „Службен весник на Република Северна Македонија“.
Назначување на вршител на должност
Вршител на должност се назначува, односно именува кога: 
мандатот на високиот раководител престанал пред време, 
постапката за селекција не е завршена пред истекот на редовниот мандат на високиот раководител.
Во случаите од ставот (1) на овој член, функционерот, на предлог на Комисијата за ВРС, со одлука, назначува вршител на должност, од листата на можни вршители на должност од членот 36 став (3) на овој закон. 
Доколку предложениот вршител на должност не прифати да биде назначен или листата на можни вршители на должност е исцрпена, функционерот со одлука, назначува вршител на должноста од редот на раководните службеници вработени во институцијата, кои ги исполнуваат условите за високото раководно место, по претходна писмена согласност од Комисијата за ВРС. 
Мандатот на вршителот на должност трае до изборот на висок раководител, но не подолго од 3 (три) месеци.
Одлуките од ставовите (2) и (3) на овој член се објавуваат на веб страниците на Владата, ресорното министерство и институцијата во која се назначува вршител на должност.
Уредба за спроведување на постапката за селекција на високи раководители
Владата, на предлог на Комисијата за ВРС, донесува методологија за административна селекција, тестирање и структурирано интервју на кандидатите за високи раководители, согласно звањата од член 5 на овој закон.
Владата, на предлог на Комисијата за ВРС, ги пропишува формата и содржината на барањето за објавување на јавен оглас, формата и содржината на јавниот оглас, начинот на поднесување на пријавата, формата и содржината на извештајот за селекција, како и други прашања во врска со спроведувањето на постапката за пополнување на високи раководни места.
[bookmark: _Toc535915195]ГЛАВА V ПРАВА И ОБВРСКИ НА ВИСОКИТЕ РАКОВОДИТЕЛИ
Надлежности на високите раководители
Високите раководители, освен директорот од ставот (1) алинеја 2 од член 5 на овој закон, се главни извршни раководители во органите каде се назначени, чија главна надлежност е раководење со административното и организациското работење на институцијата и управување со човечките, финансиските и другите ресурси со кои располага институцијата, со цел спроведување на политиките на Владата на Република Северна Македонија и нејзините министерства.
Високите раководители ги извршуваат своите обврски и одговорности и ги остваруваат своите права во согласност со Уставот, законите и меѓународните договори ратификувани во согласност со Уставот. 
Надлежност на високите раководители
Државниот секретар ги има следните надлежности:
[bookmark: _Hlk128502187]раководи со вработените во институцијата;
обезбедува транспарентност во работата на институцијата;
учествува во координација, организација и управување со работата во институцијата;
учествува во планирањето и извршувањето на буџетот на институцијата;
со овластување од функционерот, презема финансиски обврски и извршува плаќања;
со овластување од функционерот е одговорен за јавните набавки;
обезбедува делегирање на обврските на вработените кои се директно одговорни пред него;
дава предлози за управување и располагање со имотот на институцијата;
предлага акти за внатрешна организација и систематизација на работните места;
предлага финансиски и стратешки планови, како и годишен план за работа на институцијата и го организира нивното спроведување;
предлага извештај за спроведување на годишниот план за работа на институцијата;
донесува поединечни акти за кои е овластен со закон;
врши примопредавање на институционална меморија на новиот државен секретар по истекот или престанокот на неговиот мандат и
врши други работи во согласност со закон.
Генералниот директор и генералниот инспектор ги имаат ги има следните надлежности:
раководи со институцијата;
ја координира работата на институцијата;
ја претставува и ја застапува институцијата;
одговорен е за законитоста во работењето на институцијата;
го планира и извршува буџетот на институцијата;
презема финансиски обврски и плаќања;
одговорен е за јавните набавки;
обезбедува делегирање на обврските и одговорностите на раководните вработени;
дава предлози за управување и располагање со имотот на институцијата;
донесува акти за внатрешна организација и систематизација на работните места во согласност со закон;
донесува финансиски и стратешки планови, како и годишен план за работа на институцијата и го организира нивното спроведување;
подготвува извештај за спроведување на годишниот план за работа на институцијата;
донесува поединечни акти за кои е овластен со закон;
обезбедува транспарентност во работата на институцијата;
врши примопредавање на целата институционална меморија на новиот директор по истекот или престанокот на неговиот мандат и
врши други работи утврдени со закон.
Директор ги има ги има следните надлежности:
раководи со вработените во директоратот;
учествува во координација, организација и управување со работата во директоратот;
учествува во планирањето и извршувањето на буџетот на директоратот;
со овластување од функционерот, презема финансиски обврски и извршува плаќања;
обезбедува делегирање на обврските на вработените кои се директно одговорни пред него;
дава предлози за внатрешната организација и систематизација на работните места во директоратот;
дава предлози за финансискиот и стратешкиот план на институцијата, како и за годишниот план за работа на институцијата;
го следи спроведувањето на годишниот план за работа на директоратот;
дава предлози за извештајот за спроведување на годишниот план за работа на институцијата и
врши други работи во согласност со закон.
Должност за извршување на задачи
Високиот раководител е должен да постапува согласно Уставот, законите, стратешките и програмските приоритети на институцијата, стратешките и програмските приоритети на Владата и задачите дадени од функционерот.
Доколку високиот раководител смета дека добиената задача не е во согласност со Уставот, законите или други прописи,  должен е за тоа да го предупреди функционерот.
Доколку функционерот и покрај предупредувањето од ставот (2) на овој член, и понатаму инсистира на извршување на дадената задача, високиот раководител за тоа ја известува Државната комисија за спречување на корупцијата.
Ако високиот раководител не постапи во согласност со ставовите (2) и (3) на овој член и ја изврши задачата, тој е одговорен исто како функционерот кој ја дал таа задача.
Етичко однесување
При извршувањето на должностите и задачите, високите раководители се должни да се придржуваат кон највисоките стандарди за личен интегритет и професионална етика и да го почитуваат Етичкиот кодекс за ВРС.
Високите раководители, кои учествуваат во политички активности, не смеат да ги користат и злоупотребат надлежностите на институцијата со која управуваат во таквите активности.
Високите раководители не смеат да користат или да дозволат да се користат ресурси или средства на институцијата што ја раководат за приватни или партиски активности.
Комисијата за ВРС донесува Етички кодекс за ВРС.

[bookmark: _Toc535915204]Утврдување на годишните цели на високите раководители
Функционерот и високиот раководител во последните три месеци од тековната година ги утврдуваат годишните цели на високиот раководител за наредната година. 
Годишните цели од ставот (1) на овој член се во согласност со постојните стратешки цели и приоритети на институцијата, засновани на стратешките документи во соодветната област.
[bookmark: _Toc535915205]Следење на учинокот на високите раководител
Учинокот на високиот раководител се оценува врз основа на нивото на постигнување на утврдените годишни цели.
Функционерот ја оценува работата на високиот раководител еднаш годишно, најдоцна до 31 јануари во тековната година, за претходната година.
Учинокот на високиот раководител може да биде оценет со три описни оцени и тоа:
„целосно ги исполнува договорените цели“;
„задоволително ги исполнува договорените цели“; и
„незадоволително ги исполнува договорените цели“. 
Начинот на спроведување на постапката за оценување, како и формата и содржината на образецот за оценување ги пропишува Комисијата за ВРС. 
[bookmark: _Toc535915206]ГЛАВА VII СТРУЧНО УСОВРШУВАЊЕ НА ВИСОКИТЕ РАКОВОДИТЕЛИ
Стручно усовршување
Високиот раководител има право и обврска за континуирано стручно усовршување, заради успешно извршување на работните задачи и за остварување на резултати на институцијата.
Комисијата за ВРС, врз основа на анализа за потребата од обуки најдоцна до 31 септември во тековната година, донесува годишна програма на обуки за високите раководители за наредната година. 
ГЛАВА VIII ПРЕСТАНОК НА МАНДАТОТ НА ВИСОКИТЕ РАКОВОДИТЕЛ
Мандат на високите раководители
Високите раководители ја вршат функцијата за која се назначени за период од 5 (пет) години.
Функционерот може да го продолжи мандатот на високиот раководител за дополнителни 2 (две) години, доколку во траењето на мандат, најмалку три пати е оценет со оценка „целосно ги исполнува договорените цели“ и ниту еднаш со оценка „незадоволително ги исполнува договорените цели“, за што ја известува Комисијата за ВРС.
Разрешување на високите раководители пред истекот на нивниот мандат
Функционерот, по претходна согласност од Комисијата за ВРС, може да го разреши високиот раководител пред истекот на неговиот мандат, доколку:
биде оценет со „незадоволително исполнување на договорените цели“;
со правосилна пресуда е осуден за кривично дело на безусловна казна затвор од најмалку шест месеци;
со правосилна судска одлука му е изречена казна забрана за вршење на професија, дејност или должност;
со правосилна пресуда е осуден за кривично дело во врска со службената должност; 
стори дејствија кои го прават недостоен за извршување на функцијата или го попречуваат во извршување на функцијата;
се открие дека дал лажни информации во постапката за неговото назначување.
Престанок на мандатот на високите раководители по сила на закон
Мандатот на високиот раководител ќе престане пред истекот на неговиот мандат, по сила на закон:
во случај на смрт;
на негово барање;
ако ги исполни условите за старосна пензија или
ако ја изгуби својата деловна способност.
Права на високите раководители по завршувањето на мандатот 
Високите раководители, на кои им завршил мандатот согласно член 47 од овој закон, имаат право на отпремнина во висина на нето платата која ја примил во последниот месец од мандатот, за секоја завршена година од траењето на мандатот.
[bookmark: _Toc535915213]Глава IX ПЛАТА И НАДОМЕСТОЦИ НА ПЛАТА НА ВИСОКИТЕ РАКОВОДИТЕЛИ
[bookmark: _Toc535915214]Плата и надоместоци на плата
Високите раководители имаат право на плата и надоместоци на плата под услови и критериуми утврдени со законот со кој се уредува платата во јавниот сектор.
Податоците за плата и за надоместоците на плата на високите раководители се јавни информации и се прикажуваат на веб страницата на институцијата со која раководат.
[bookmark: _Toc535915219]Глава X НАДЗОР И ИНСПЕКЦИСКИ НАДЗОР НАД СПРОВЕДУВАЊЕТО НА ЗАКОНОТ
[bookmark: _Toc535915220]Надзор над спроведување на законот
Надзор над спроведувањето на овој закон врши Генералниот секретаријат.
Инспекциски надзор над спроведувањето на одредбите од овој закон, како и на прописите донесени врз основа на овој закон, врши Државниот управен инспекторат.
[bookmark: _Toc535915222]Глава XI ПРЕОДНИ И ЗАВРШНИ ОДРЕДБИ
Вршење на функцијата
Лицата кои се избрани, именувани, односно назначени во институциите од член 4 став (1) од овој закон пред влегување во сила на овој закон, ја извршуваат својата функција до истекувањето на мандатот, согласно со законот со кој се избрани, именувани, односно назначени. 
Формирање Комисија за ВРС
Членовите на Комисијата за ВРС се именуваат во рок од три месеци од денот на влегување во сила на овој закон.
[bookmark: _Toc535915224]Донесување на подзаконски акти
Подзаконските акти пропишани со овој закон ќе се донесат во рок од три месеци од формирањето на Комисијата за ВРС.
[bookmark: _Toc535915225]Започнати постапки
Постапките за избор или именување, односно назначување на високи раководители започнати до денот на влегување во сила на овој закон, ќе се завршат согласно законот со кој се започнати.
Усогласување на посебните закони
Посебните закони што ги регулираат високите раководни места опфатени со овој закон, ќе се усогласат со одредбите на овој закон, во рок од шест месеци од денот на влегувањето во сила на овој закон.
Влегување во сила
Овој закон влегува во сила осмиот ден од денот на објавување во „Службен весник на Република Северна Македонија“, освен одредбите од глава IV, V, VI, VII, VIII и IX, кои ќе започнат да се применуваат од денот на изборот на Влада на Република Северна Македонија, по одржување на првите избори на пратеници во Собранието на Република Северна Македонија спроведени по влегување во сила на законот . 

